
የአሜሪካ ዓለም አቀፍ የልማት ኤጀንሲ ተገቢ ድጋፍ ባልተደረገላቸው ማኅበረሰቦች ወስጥ ለሚገኙ 1.5 
ሚሊዮን ተማሪዎች የትምህርት ተደራሽነትን አሻሻለ 

 
አዲስ አበባ፤ ኢትዮጵያ፤ መስከረም 19 ቀን 2008፡- የአሜሪካ መንግሥት በአሜሪካ ዓለም አቀፍ የልማት 
ኤጀንሲው (ዩ ኤስ ኤ አይ ዲ) አማካኝነት “በገጠርና ጠረፋማ አካባቢዎች ለሚገኙ ጎልማሶችና ሕጻናት ትምህርትን 
ማሻሻል” የተሰኘ ፕሮጀክት መጠናቀቁን አበሰረ፡፡ ፕሮጀክቱ ባለፉት አስር ዓመታት ራቅ ባሉ የኢትዮጵያ 
አካባቢዎች ለሚኖሩ ማኅበረሰቦች የገነባቸውን 850 የአማራጭ ትምህርት መስጫ ማዕከላትን ጨምሮ ሌሎች 
ያከናወናቸው  በርካታ ተግባራት የፕሮጀክቱ መጠናቀቅን አስመልክቶ በተዘጋጀው ሥነ ሥርዓት ላይ እውቅና 
ተሠጥቷዋል፡፡   
 
በአንደኛ ደረጃ ትምህርትቤቶች የታየው የትምህርት ተሳትፎ ምጣኔ ከፍተኛ ቢሆንም፤ ራቅ ባሉ የገጠር 
አካባቢዎች የሚገኙ ዕድሚያቸው ለትምህርት የደረሱ ህጻናት የተደራሽነት ችግር ያጋጥማቸዋል፡፡ እነዚህ ሕጻናት 
የሚማሩባቸው ትምህርትቤቶች በርቀት ስለሚገኙና  ወላጆቻቸው ሕጻናቱን ውኃ መቅዳትን ለመሳሰሉ የጉልበት 
ሥራዎች ስለሚፈልጓቸው ፤ በመደበኛው ሰዓት በትምህርተ ገበታ ላይ አይገኙም፡፡ ከዚህ በተጨማሪም 57 በመቶ 
የሚሆኑት ጎልማሶች መሰረታዊ የማንበብ ክህሎት የላቸውም፡፡ 
 
በኢትዮጵያ ተደራሽ ባልሆኑ የአርብቶአደር፤ የሰፈራና የምግብ ዋስትና ባልተረጋገጠባቸው አካባቢዎች ለሚኖረው 
ሕዝብ ፤ የትምህርት ተደራሽነትን ለማስፋት፤ ፕሮጀክቱ አነስተኛ ወጪ ያላቸው የግንባታ ዕቃዎችን በመጠቀም፣ 
የማኅበረሰቡን ጉልበትና የገንዘብ መዋጮ  በማስተባበር የአማራጭ ትምህርት መስጫ ማዕከላትን ለመገንባት 
የሚያስችል ልዩ አሰራርን ተግባራዊ አድርጓል፡፡ እነዚህ ማዕከላት ተማሪዎችንና ወላጆቻቸውን ለመሳብና 
ለማኅበረሰቡ ልዩ ፍልጎት ምላሽ ለመስጠት የሚያስችል በልዩ ሁኔታ የተቀረጸ የትምህርት ፕሮግራም ይጠቀማሉ፡፡   
 
የእነዚህን የትምህርት ማዕከላት ጠቀሜታ በማስስፋት እንዲሁም የወረዳ ትምህርት ባለሙያዎች መደበኛ 
ያልሆነውን የትምህርት ዘርፍ የመምራት አቅም በማሻሻል፤ ትምህርትቤት መግባት ያልቻሉ ተማሪዎች 
የትምህርት ዕድል እንዲያገኙ ለማድረግ የኢትዮጵያ መንግሥስት እየተጠቀመበት ያለውን ፈር ቀዳጅ ሞዴል ዩ 
ኤስ ኤ አይ ዲ አስተዋውቋል፡፡ እነዚህ የትምህርት ማዕከላት በጥቅሉ ከ1.5 ሚሊዮን በላይ ተማሪዎች 
እንዲመዘገቡ ያስቻሉ ሲሆን፤ ሁሉም የትምህርት ማዕከላት በኢትዮጵያ መደበኛ የትምህርት ሥርዓት ውስጥ 
እንዲካተቱ ተደርጓል፡፡      
 
የፕሮጀክቱን ክንውኖች በምናወሳበት በዚህ ወቅት፤ ንባብና ዘላቂ ማኅበረሰብ “Literacy and Sustainable 
Societies.” በሚል መሪ ቃል በዚህ ዓመት የሚከበረውን የንባብ ቀን አብረን እንዘክራለን፡፡ በፕሮጀክቱ አማካኝነት 
ዩ ኤስ ኤ አይ ዲና አጋሮቹ ለ1ኛና 2ኛ ክፍሎች የሚያገለግሉ 128 አዲስ ድጋፍ ሰጪ የንባብ መሣሪያዎች 
አዘጋጅተዋል፡፡ እነዚህ ድጋፍ ሰጪ የንባብ መሣሪያዎች ከትምህርት ሚኒስቴር እንዲሁም ከአማራ፣ ኦሮሚያ፣ 
ሶማሌና ከትግራይ ትምህርት ቢሮዎች ጋር በተደረገ የቴክኒክ ትብብር የተዘጋጁ ናቸው፡፡ የንባብ መሣሪያዎቹ 
የኢትዮጵያዊያን አዘጋጆችና ገላጭ ስዕሎችን የሚሰሉ ባለሙያዎች የፈጠራ ውጤት ናቸው፡፡ የንባብ መሣሪያዎቹ 
በአፍ መፍቻ ቋንቋ ከተዘጋጁት አዲስ የተማሪዎች መጽሐፍት ጋር  የተጎዳኙ ናቸው፡፡ በተጨማሪም 
መሣሪያዎቹን ማንኛውም አካል ማባዛትና ማሰራጨት እንዲችል መብቱ የህዝብ እንዲሆን ተደርጓል፡፡ እስከ 
ጥቅምት ወር መጨረሻ ድረስ 330,000 ቅጂዎች ተገቢ ድጋፍ ላልተደረገላቸው ማኅበረሰቦች ይሰራጫሉ፡፡ የክልል 
አጋሮችም በሺህ የሚቆጠሩ ተጨማሪ ህትመቶችን በአገር ዓቀፍ ደረጃ ለማሰራጨት ቃል ገብተዋል፡፡    
 
የዩ ኤስ ኤ አይ ዲ ኢትዮጵያ ተጠባባቂ ዳይሬክተር ራሞና ኤል ሃምዛዊ ባደረጉት ንግግር “ብዙ ኢትዮጵያዊያን 
ሕጻናት በህይወታቸው መሄድ ወደሚገባቸው ቦታዎች እንዲሄዱ ለማድረግ ፤ ከኢትዮጵያ መንግሥት ጋር 
በትብብር መስራታችንን እንደምንቀጥል አረጋግጣለሁ” ብለዋል፡፡   
 
“በገጠርና ጠረፋማ አካባቢዎች የሚገኙ ጎልማሶችና ልጆች ትምህርትን ማሻሻል” TEACH የተሰኘው ፕሮጀክት 
በፓክት (Pact) እና በሌሎች ዘጠኝ የአገር ውስጥ አጋሮች ተግባራዊ የተደረገ ነው፡፡     
                                          ### 

